
చాల మాణిక్యహంసకములు మ్రోయ

ధళధళభూషణతతమణుల్  మెఱయ

వలరాజువంటి భూవరుని వరింప1040. 

నతులసంభ్రమముతో నరదంబు నెక్కి

రతిలీల రాజమార్గము ప్రవేశించె

వచ్చుచో నా కన్యవైఖరిఁ జూచి

మెచ్చుగాఁ బురజనుల్ మేడలనుండి

మఱిమఱి  దిలకించి మగువ లమ్మగువ

మురువుకు మురు లంది ముచ్చట మీఱ 

నీ రమణి వరింప నవనికి భాగ్య

మారూఢిఁ గలుగునో యతఁడె ధన్యుండు

పదివేలజన్మముల్ బలు సూదిమొనను

పద మటు లూని తపంబు సల్పినను
1050. 

గాక యీ కమలాక్షిఁ గలియు సుఖంబు

చేకూరునే యెంత శ్రీమంతునకును

మనలను మగువలై మహి సృజియించి

వనజసంభవుఁ డెంత వంచన చేసె

నై నను దీనిమే నంటి పెనంగఁ

గా నొక సొమ్ముగాఁ గల్పించఁడాయె

నీ రంగు నీయంగు నీ యొయారంబు

నీ రూపు నీ కైపు నీ విలాసంబు

లీ కుల్కు లీ తళ్కు లీ బెళ్కుచూపు

లీ కల్కితనముల నెంచి చూడంగ
1060. 

నింతయు నీ యింతి కెసఁగెను గాక

కాంతల కింతైనఁ గలుగునే జగతి

